GALASYA

Kitang tanan nagpakaaron-ingnong gawasnon. Apan unsay kagawasan? Ang gawasnon mohimog desisyon dili pinasikad sa kaugalingong interes, kondili inagak sa mas lawom nga lamdag sa Espiritu sa Diyos, nga kanunayng nagdapit sa pagbag-o. Gilamdagan ini ang matag kristyano. Apan may duha ka butang nga naghulga sa “kagawasan nga gihatag kanato ni Cristo”:

– Kadaghanan nabugnaw ang kadasig sa unang paghimamat ni Cristo, ug sa iyang pagtulun-an nga nakapabuhat nato og bisag unsa alang niya. Ug giumol nato ang kinabuhi sumala sa balansayon nga dili makapuli sa matuod nga gugma. 

– Usahay nadani ta sa kanhing panig-ingnan nga dili na tukma sa panahon o sa lahing kahimtang. Miawat ta sa mga sumbanan sa kristohanong pagpuyo nga dili mohaom sa gitinguha kanato sa Diyos, maong nalayo ta ni Cristo, sa tinuod nga pagkakita ug sa gihatagag bili. 

Kining tanan naklaro sa Sulat alang sa taga Galacia. Ang mga pagano nga nakabig ni Pablo, nadala sa mga Judio nga nagpatoo nga mga tinun-an sila ni Cristo, apan wala makasabot sa Ebanghelyo. Gitudloan sila sa mga Judio nga nindot ang pagtoo ni Cristo, apan ang labing mahinungdanon sa Diyos: pagtuman sa tanang tulumanon, balaod ug batasan sa Judiong tinoohan. Kay gawas nga nasayran na ninyo nga si Jesus Judio, kinahanglang mosunod mo ug motuman sa pamaagi sa mga Judio: sa mga ritwal ug tulumanon, sa pagsimba ug pag-ampo; sa hunahuna ug panglihuklihok. 

Nangusog si Pablo pagsulat: “kon nasayod mo nga gilansang si Jesus sa krus ug nga gigiyahan mo sa iyang Espiritu, nan unsa pay inyong gikinahanglan?

Kinsa man ang taga Galacia? Dili klaro kining ngalana, pwede kaayo nga katilingban sila sa Pisidia ug Galacia. Ang Mga Buhat 13:42 - 14:25 ug 16:1-6 naghisgot sa panahon sa pagwali didto.

1 • 1 Gikan ni Pablo, ang apostol nga pinadala dili sa mga tawo ni sa tawhanong pangama, kondili pinaagi ni Cristo Jesus ug sa Diyos, nga Amahan, ang mibanhaw niya sa minatay, alang sa mga simbahan sa Galacia. 

2 Ako ug ang tanang kaigsoonan uban nako nangumusta sa mga simbahan sa Galacia: 3 Makadawat mo sa grasya ug kalinaw sa Diyos nga atong Amahan ug ni Cristo Jesus, atong Ginoo. 

4 Gitugyan niya ang kaugalingon tungod sa atong kasal-anan, aron pagluwas nato sa daotan ining kalibotana agig pagtuman sa kabubut-on sa Diyos nga Amahan. 

5 Himaya kaniya hangtod sa kahangtoran. Amen. 

Walay laing Ebanghelyo

6 Natingala ko sa kadali sa inyong pagbiya sa Diyos nga nagtawag ninyo sumala sa grasya ni Cristo. Mibalhin mo sa laing Ebanghelyo. 7 Sa tinuoray, walay laing Ebanghelyo, apan dunay nagsamuksamok ninyo nga buot mousab sa Ebanghelyo ni Cristo. 

8 Bisan pa kon kami o usa ba ka anghel gikan sa langit magsangyaw ninyo sa Ebanghelyo sa paagi nga lahi sa among giwali, o kon kini usa ka angle sa langit, moingon ko: tangtanga siya! 9 Sama sa akong giingon ug karon sublion ko: kon dunay magwali sa Ebanghelyo sa paagi nga lahi sa inyong pagdawat ini, tangtanga siya! 10 Magpahimuot ba ta sa katawhan o magsunod sa Diyos? Nagtoo ba mo nga naningkamot ko pagpahimuot sa mga tawo? Kon naningkamot gihapon ko pagpahimuot sa mga tawo, dili unta ko alagad ni Cristo. 

Ang nadawat ni Pablo sa Diyos

• 11 Buot ko nga magpahinumdom ninyo, mga igsoon, nga ang Ebanghelyo nga among giwali dili tawhanong mensahe; 12 wala mi makadawat ni makakat-on ini gikan sa tawo, hinunoa, sa pagpadayag ni Cristo Jesus. 13 Nakadungog mo sa akong pagkinabuhi kaniadto, sa sakop pa ko sa Judiong katilingban. Gigukod ko sa kapintas ang Simbahan sa Diyos ug gipaningkamotan nga maguba ni. 14 Labaw pa ko ka-deboto sa Judiong tinoohan kay sa daghang katalirongang Judio. Gilabanan ko ang mga tradisyon sa akong katigulangan. Hilabihan ko kapanatiko. 

15 Apan usa ka adlaw gitawag ko sa Diyos tungod sa dako niyang gugma. Gipili ko niya gikan pa sa sabakan sa akong inahan. 16 Nahimuot siya pagpadayag nako sa iyang anak nga ipaila ko sa kanasorang pagano. Wala ko magpakitambag og tawo; 17 ni moadto sa Jerusalem aron makigkita sa mga apostol nga una pa nako. Miadto dayon ko sa Arabia; unya, mibalik sa Damasco. 18 Human sa tulo ka tuig, miadto ko sa Jerusalem aron makigkita ni Pedro nga akong gikuyogan sulod sa 15 ka adlaw. 19 Apan wala koy nakita nga laing apostol gawas ni Jaime, ang igsoon sa Ginoo. 20 Nagsulti ko ining tanan atubangan sa Diyos, ug sayod siya nga matuod ni. 

21 Unya, miadto ko sa Siria ug Cilicia. 22 Ang mga simbahan ni Cristo sa Juda wala makaila nako. 23 Nakadungog lang sila: “Ang naggukod nato kaniadto nagwali na sa pagtoo nga buot niyang gun-obon.” 24 Gidayeg nila ang Diyos tungod nako. 

Si Pablo uban sa mga Apostol

2 • 1 Human sa 14 ka tuig, mibalik ko sa Jerusalem kuyog ni Bernabe ug Tito. 2 Agig pagsunod sa usa ka rebelasyon, giladlad ko sa ilang atubangan ang Ebanghelyo nga akong gisangyaw sa mga pagano. Nakigkita sab ko sa pamunoan nga ako ra, basig ang akong gibuhat o nabuhat dili mao. 3 Apan wala nila ipatuman ang pagpatuli, bisan gani ni Tito nga Griyego ug akong kauban. 4 Dihay pipila ka manunugok ug mini nga mga igsoon nga naniid aron masayran giunsa nato pagpuyo ang kagawasan nga gihatag ni Cristo. Buot nila nga maulipon ta sa Balaod, 5 apan midumili mi, aron dili mo mawad-an sa kamatuoran sa Ebanghelyo. 

6 Ang uban, ang mas tinamod nga mga lider, bahalag unsa sila kaniadto: ang Diyos nga wala mag-agad sa kahimtang sa tawo, wala mohatag og bag-ong mga lagda. 7 Giila nila nga akoy gitugyanan sa pagsangyaw sa Maayong Balita sa kanasorang pagano. 8 Ingon nga gihimo niya si Pedro nga apostol sa mga Judio, gihimo pod ko niya nga apostol sa mga pagano. 

9 Si Jaime, Pedro ug Juan miila sa mga grasya nga gihatag kanako sa Diyos. Ang giilang mga haligi sa simbahan milamano nako ug ni Bernabe, timailhan sa among pagkahugpong. Nangadto mi sa mga pagano ug sila sa mga Judio. 10 Usa ra ka butang ang ilang gihangyo namo: Hinumdoman namo ang kakabos sa kaigsoonan sa Jerusalem. Busa, ako ning giatiman aron mabuhat. 

Ang pagkigbangi ni Pedro

• 11 Sa pag-adto ni Kefas sa Antioquia, nakigharong ko niya, kay angayan siyang basolon. 12 Sa wala pa mangabot ang mga paryenti ni Jaime nakigsalo siyag pangaon sa dili Judio. Apan sa pag-abot nila, mipahilayo siya ug wala na makighugoyhugoy nila. Nahadlok siya sa mga grupo sa Judeo. 13 Ang ubang Judio misunod sa iyang pagpakaaron-ingnon. Bisan si Bernabe nalibog. 14 Dihang nakita nako nga wala sila magbuhat sa husto pinasubay sa kamatuoran sa Ebanghelyo, akong giingnan si Kefas atubangan sa kadaghanan: kon kamong mga Judio miuyon pagpuyo daw dili Judio, hiniklin ang mga batasan sa mga Judio, nganong pugson man ninyo karon ang dili Judio sa pagpuyo nga daw Judio? 

• 15 Mga Judio mi sukad sa among pagkatawo, dili mga paganong makasasala. 16 Apan nasayod mi nga ang tawo dili matarong ug mabalaan pinaagi sa pagtuman sa Balaod kondili sa pagtoo kang Cristo Jesus. Busa, mitoo mi ni Cristo Jesus aron makadawat sa tinuod nga katarong gumikan sa among pagtoo, dili sa buluhaton sa Balaod. Ang makapasuod sa tawo tali sa Diyos dili ang pagtuman sa Balaod. 

17 Gipaabot namo nga matugahan mi sa katarong pinaagi ni Cristo. Kon ugaling sala ni, nan, si Cristo ulipon sa sala. Dili ni mao! 18 Apan kon among tangtangon ang usa ka butang ug unya ibalik, giangkon namo ang sayop. 

19 Alang nako kini mismong Balaom ang nagdala nako para mamatay ko sa Balaod aron mabuhi alang sa Diyos. 20 Gilansang ko sa krus uban ni Cristo ug dili na ako ang nagpakabuhi kondili, si Cristo dinhi nako. Nagpuyo ko karon sa akong kinabuhi nga matapos diha sa pagtoo sa Anak sa Diyos. Gihigugma ko niya ug gitugyan ang iyang kaugalingon alang nako. 21 Kon ang kabalaan makab-ot pa pinaagi sa pagtuman sa Balaod, si Cristo namatay unta sa walay hinungdan. 

Naluwas ta pinaagi sa pagtoo

3 • 1 Pagkabuang ninyo, taga Galacia! Kinsay naglumay ninyo nga humana man ipaila si Cristo nga gilansang sa Krus? 2 Mangutana ko: Nadawat ba ninyo ang Espiritu pinaagi sa pagtuman sa Balaod o sa pagtoo sumala sa inyong nadungog? 3 Pagkabuang ninyo: Nagsugod mo sa Espiritu ug natapos sa unod! 4 Kawang ang natagamtamang kasinatian! Maayo unta kon dili ni mao! 5 Dihang gihatag kaninyo sa Diyos ang Espiritu ug nagbuhat siya sa mga milagro diha ninyo, gibuhat ba ni tungod sa pagtuman sa Balaod o sa inyong pagtoo sa mensahe? 6 Hinumdomi si Abraham: Mitoo siya sa Diyos ug tungod ini giisip nga tarong. 7 Busa, sabta nga ang nagsubay sa dalan sa pagtoo mga anak ni Abraham. 

8 Ang Kasulatan nakakita nang daan nga pinaagi sa pagtoo, ang Diyos maghatag ug tinuod nga katarong sa kanasorang dili Judio. Kay kini ang gisaad sa Diyos kang Abraham: Mabulahan diha nimo ang tanang nasod. 9 Busa, ang nagtoo makadawat sa samang panalangin nga nadawat sa nagtoo sama ni Abraham. 10 Samtang tinunglo ang nagsalig lang sa pagtuman sa Balaod. Kay nasulat: Gabaan ang dili kanunayng nagtuman sa tanang nasulat sa Balaod. 

11 Tatawng nasulat nga walay matarong, sa agianan sa Diyos, pinaagi sa Balaod. Pinaagi sa pagtoo mabuhi ang tarong. 12 Apan ang Balaod wala maghatag og luna alang sa pagtoo. Sumala pa ini: Ang nagtuman sa kasugoan mabuhi pinaagi nila.

13 Giluwas ta karon ni Cristo sa tunglo sa Balaod pinaagi sa iya mismong pagkatinunglo tungod nato. Kay nasulat: Tinunglo ang tanang gibitay sa kahoy. 14 Busa, ang panalangin nga gihatag kang Abraham miabot sa kanasorang pagano diha kini ni Cristo, ug nakadawat ta sa gisaad nga Espiritu pinaagi sa pagtoo. 

Ang Balaod ug ang katumanan sa saad

• 15 Mga igsoon, paminawa kining pagtandi. Kon may maghimo sa iyang testamento sumala sa gimbut-ang porma, walay makadugang o tangtang og bisag unsa. 16 Nan, karon, ang gisaad sa Diyos kang Abraham alang sa iyang kaliwat. Wala mag-ingon ang Kasulatan: alang sa iyang mga kaliwat, morag daghan. Nagpasabot nig usa lang: Kini ang imong kaliwat – si Cristo. 17 Karon nag-ingon ko: ang testamento nga gihimo sa Diyos sumala sa gimbut-ang porma dili mabugto sa Balaod, kay ang Balaod naulahig 430 ka tuig. Dili sab ni makawagtang sa gisaad sa Diyos. 18 Apan kon ang kabilin mao na karon ang ganti sa pagtuman sa Balaod, dili na ni tungod sa saad. Hinuon, si Abraham nakadawat ining saara isip gasa sa Diyos. 

19 Unya, nganong duna may Balaod? Tungod sa sala. Apan timan-i nga gidugang ug may bili lang ni hangtod nga moabot ang kaliwat nga gisaaran. Gipatuman ni sa mga anghel ug ni Moises isip ilang tigpataliwala. 20 Wala untay tigpataliwala kon may usa pa lang ka pundok. Ug ang Diyos usa lang. 

21 Nakigparang ba diay ang Balaod sa mga saad sa Diyos? Wala. Kon gihatagan pa tag Balaod nga magdalag kinabuhi, ang pagkamatarong maggikan unta sa Balaod. 22 Apan ang sinulat nga Balaod nagsalikway sa tanang panglantaw gawas sa sala. Busa, ang katumanan sa saad mao ang bunga sa pagtoo alang sa nagtoo ni Cristo Jesus. 

Mga anak na ta karon sa Diyos 

• 23 Sa wala pa ang panahon sa pagtoo gibantayan ug gipriso ta sa Balaod hangtod nga miabot ang pagtoo. 24 Ang Balaod nagdala nato kang Cristo sama sa sulugoon nga nagdala sa bata ngadto sa agalon. Matarong ta pinaagi sa pagtoo. 25 Sa diha na ang pagtoo, ang maong sulugoon dili na makamando nato. 

26 Pinaagi sa pagtoo kang Cristo Jesus naanak mong tanan sa Diyos. 27 Kamong tanan pinaagi sa bunyag diha ni Cristo nagsul-ob ni Cristo. 28 Wala nay kalainan tali sa Judio ug Griyego, sa ulipon ug gawasnon, sa lalaki ug sa babaye. Kamong tanan usa ra diha ni Cristo. 29 Kay gipanag-iya man mo ni Cristo, kaliwat mo ni Abraham ug manununod sa saad sa Diyos. 

4 1 Apan paminawa ko: Sa usa ka balay, ang anak tag-iya sa tanan, apan samtang bata pa wala siyay gahom labaw sa ulipon. 2 Ubos siya sa nag-amoma niya, ang gitugyanan sa kabtangan hangtod sa panahon nga gimbut-an sa amahan. 3 Sa samang paagi kita, isip mga bata, gidumala sa tinukod nga kagamhanan nga nagmando sa kalibotan. 4 Apan sa hustong panahon, gipadala sa Diyos ang iyang Anak. Nagpakatawo siya sa usa ka babaye ug ubos sa Balaod ug 5 mianhi aron pagsagop ug paghatag katungod nato nga mga anak sa Diyos. 6 Kay mga anak man mo, ang Diyos nagpadala sa inyong kasingkasing sa Espiritu sa iyang Anak nga nagtuwaw: Abba! sa ato pa: Amahan!

7 Dili na mo mga ulipon. Hinunoa mga anak, ug nainyo ang kabilin pinaagi sa grasya sa Diyos. 

8 Sa wala pa mo makaila sa Diyos, mialagad mo sa diosdios. 9 Apan karon nga nakaila na mo Niya o nailhan na mo Niya, unsaon man ninyo pagbalik sa mga huyang ug makaluluoyng butang nga binuhat? Buot ba mong magpaulipon pag-usab? 10 Kay nagpadayon man mo pagtimaan sa mga adlaw, bulan, ug mga panahon ug tuig, 11 nahadlok ko nga nag-usik-usik lang ko sa panahon uban ninyo. 

Nag-antos gihapon ko alang ninyo

12 Naghangyo ko, mga igsoon: sundoga ang akong gibuhat, ingon nga nahisama ko ninyo. Wala mo makasala nako sa bisag unsa. 13 Hinumdomi nga nasakit ko sa una kong pagwali kaninyo sa Ebanghelyo. 14 Bisag nahimo ko nga inyong palas-anon, wala mo magtamay ni magsalikway nako. Hinunoa gidawat ko ninyo isip anghel sa Diyos nga si Cristo Jesus.

15 Hain na ang kalipay adtong higayona? Nakasaksi ko nga lugiton unta ninyo ang inyong mata aron ihatag nako. 16 Kaaway na ba ko ninyo, kay nagsulti ko sa kamatuoran? 

17 Ang nakasabot kunohay ninyo dili matinud-anon. Buot nila nga magpakita mog interes aron mahimulag nako. 18 Malibotan unta mo sa matinud-anong pag-amoma sa tanang panahon, ug dili lang gikan nako samtang uban pa ko ninyo! 

19 Mga anak! Mora lang gihapon ko sa mag-alanak nga nagbati hangtod nga maumol si Cristo diha ninyo. 20 Pagkadako sa akong tinguha sa pagpakig-uban ninyo aron magsultihanay ta. Wala ko masayod unsay isulti nga labing makaayo. 

Ang komparasyon ni Sara ug Agar

• 21 Sultihi ko, kamo nga nagtinguha pagbalik ubos sa Balaod, nasayod ba mo sa Balaod? 22 Ginaingon nga si Abraham dunay duha ka anak, ang usa sa babayeng ulipon, ug ang lain sa gawasnon, ang asawa. 23 Ang anak sa ulipon natawo sama sa tanan. Apan ang anak sa gawasnon natawo aron matuman ang saad sa Diyos. 

24 Kining duha ka babaye nagkahulogan sa duha ka kasabotan. Ang una gikan sa Bukid Sinai, nga mipakatawog mga ulipon nga gilarawan ni Agar, 25 ang ulipon kay ang Bukid Sinai tua man sa Arabia, ang nasod ni Agar. Sa maong kasabotan nakasukad ang syudad karon sa Jerusalem nga naulipon uban sa iyong mga anak. 

26 Apan ang Jerusalem sa kahitas-an nga mao ang atong inahan, gawasnon. 27 Ang kasulatan nag-ingon bahin niya: Pagmaya, babayeng dili manganak ug walay anak, singgit sa kalipay, ikaw nga wala makatagamtam sa kasakit sa panganak, kay mas daghan ang mga anak sa inahang biniyaan kay sa minyo. 

28 Mga igsoon, mga anak mo sa saad, sama ni Isaac. 29 Apan sama adtong panahona, ang anak nga natawo sumala sa unod migukod ni Isaac, nga natawo sa Espiritu. Mao sab karon. 30 Unsay giingon sa kasulatan? Papahawaa ang babayeng ulipon ug ang iyang anak. Ang anak sa babayeng gawasnon dili makapaambit sa kabilin uban anak sa ulipon. 

31 Mga igsoon, dili ta mga anak sa ulipon, apan sa gawasnon. 

5 • 1 Gipalingkawas ta ni Cristo aron magawasnon. Busa, pabiling lig-on ug ayawg balik ubos sa yugo sa kaulipnan. 2 Ako, si Pablo, nag-ingon: Kon natuli mo, si Cristo dili na makatabang ninyo. 3 Sa makausa pa pahinumdoman ko ang nagpatuli nga may katungdanan siya pagtuman sa tibuok Balaod. 4 Kamong tanan nga nagpakaaron-ingon nga tarong pinaagi sa pagtuman sa Balaod, nahimulag ni Cristo ug nalayo sa grasya.

5 Bahin namo, ang Espiritu naghatag og paglaom nga mabalaan pinaagi sa pagtoo. 6 Diha ni Cristo Jesus, wala panumbalinga kon natuli ta o wala. Ang mahinungdanon lang nga may pagtoo ta nga naglihok pinaagi sa gugma. 

7 Maayo ang inyong pagsugod sa lumba; kinsay mibabag sa agianan? Nganong mihunong mo pagsunod sa kamatuoran? 8 Dili niy pagsunod sa Diyos nga nagtawag ninyo. 9 Bisan gani ang dyotayng patubo makaapekto man sa tibuok minasa. 10 Hinuon, sigurado ko nga dili mo masalaag. Ang naglibog ninyo, pahamtangan sa silot.

11 Ako mismo, mga igsoon, dili ba ko makawali bahin sa tinuli? Sa ingon, dili na unta ko gukdon. Apan nagpasabot ni nga gisalikway ko ang iskandalo sa krus. 12 Hinaot nga ang naglibog ninyo moabot pagputol sa kaugalingong kinatawo. 

Tinuod nga kagawasan

• 13 Mga igsoon, gitawag mo aron makatagamtam sa kagawasan. Wala ko maghisgot sa kagawasan nga nagtabon sa mga tinguhang lawasnon, kondili sa kagawasan nga nagpaulipon sa usag usa pinaagi sa gugma. 14 Kay mao ni ang kinatibuk-an sa Balaod: Higugmaa ang imong isigkatawo sama sa kaugalingon. 15 Apan kon magpinaakay mo ug magwataswatasay sa usag usa, pagmatngon nga dili mo mapildi. 

16 Busa, sultihan tamo: panglakaw sumala sa Espiritu ug ayawg pahinonti ang mga lawasnong tinguha nga 17 makig-away sa Espiritu. Ang mga tinguhang Espirituhanon supak sa mga pangandoy sa unod. Ang duha nagkasumpaki. Busa, dili mo makabuhat sa buot buhaton. 18 Apan padumalaha ang Espiritu. Ayawg pasakop sa Balaod. 

19 Dali ra ninyong mailhan ang binuhatan nga lawasnon: ang kadaotan, kalaw-ay ug kawalay-ulaw; 20 ang pagsimba sa mga diosdios ug ang salamangka, pagdumot, kasina ug panamastamas, kasuko, sobrang patanto, pagkabahinbahin; 21 ug ang pangigi, paghuboghubog ug mga ingon ini. Usbon ko pagsulti ang giingon ko na: ang magbuhat ini dili makapanunod sa gingharian sa Diyos. 

22 Apan ang bunga sa Espiritu mao ang gugma, kalipay, kalinaw, pailob, pagsinabtanay, kaluoy ug kamakanunayon, 23 ang kalumo ug pagpugong sa kaugalingon. Alang ini walay Balaod o silot. 24 Alang sa mga sakop ni Cristo, gilansang na nila sa Krus ang unod uban ang mga bisyo ug tinguha ini. 25 Kon nagpuyo ta sa Espiritu, magpaagak ta sa Espiritu. 26 Dili ta magmaakuakohon. Ug wala untay palabwanay o kasina sa usag usa. 

6 1 Mga igsoon, kon may makasala, kamong mga Espirituhanon motul-id niya uban sa diwa sa kaluoy. Pagbantay, basig kamo mismo matintal. 2 Pagtinabangay sa mga palas-anon sa usag usa sa ingon, nagtuman mo sa balaod ni Cristo. 3 Kon may nagtoo nga labaw siya, apan sa pagkatinuod bale wala, gilingla lang niya ang kaugalingon. 4 Ang matag usa mag-usisa sa kaugalingong binuhatan. Dili unta siya manghambog sa uban. Hinunoa, magmainiton sa kaugalingong kauswagan. 5 Ang matag usa manubag sa kaugalingong binuhatan. 

6 Ang nakadawat sa pagtulon-an sa Pulong kinahanglang magpaambit sa kaayohan sa nagtudlo niya. 7 Ayawg palimbong. Ang Diyos dili kalimbongan. Moani ka sa imong gipugas. 8 Ang nagpugas alang sa lawasnong kaayohan moanig kadaotan ug kamatayon gumikan sa unod. Ang nagpugas sa Espiritu moani sa kinabuhing dayon gikan sa Espiritu. 9 Magbuhat tag maayo nga dili kawad-ag kadasig. Sa tukmang panahon anihon ta ang ganti sa atong kamakanunayon. 10 Busa, samtang may panahon pa, magbuhat tag maayo alang sa tanan, labi na sa kaigsoonan ta sa pagtoo. 

Gilansang ko uban ni Cristo

• 11 Tan-awa ang dagkong letra nga gisulat sa kaugalingong kamot. 

Kinsay nagpugos ninyo sa pagpatuli? 12 Ang nahingawa pag-ayo nga makapakita sa tawo, unsa kaha kon ang krus ni Cristo magdala nila og kasamok! 13 Mga tinuli gyod! Sila mismo wala magtuman sa Balaod, apan mapasigarbohon kaayo kon nagdala ining timailhana sa lawas. 

14 Sa akong bahin, dili ko buot magpasigarbo sa bisan unsang butang kondili sa krus ni Cristo Jesus nga atong Ginoo. Pinaagi niya ang kalibotan gilansang dinhi nako ug ako sa kalibotan. 

15 Dili na ta maghisgot sa mga tinuli ug sa dili Judio, kay nagsugod na ang bag-ong pagmugna. 16 Ang nagpuyo sumala ining mandoa, padawata sa kalinaw ug kaluoy: sila ang Israel sa Diyos! 17 Ayaw na kog samoka. Sa akong bahin nia sa akong lawas ang mga timaan ni Jesus. 

18 Mga igsoon, ang grasya ni Cristo Jesus nga atong Ginoo maanaa unta sa inyong espiritu. 

Amen.

• 1.1 Ang daghang nakristyanos nga taga Galacia paganog kagikan. Wala silay kasayoran sa Judiong tinoohan. Hinuon, may nahibaw-an sila sa ubang simbahan, diin may mga Judio nga naalang-alang ang pagkakristyanos, ug dili makahimo pagpakiglantogi ni Pablo. Silay mipuli pagwali sa mga katilingban nga gibiyaan ni Pablo. Dunay pipila sa taga Galacia nga naminaw ug midawat sa pagtulon-ang konserbatibo ug puno sa mga ritwal.

Kining samokan nga mga Judio, wala magsalikway sa mga milagro ug sambingay ni Jesus, ni sa iyang pagkabanhaw. Apan wala sila makasabot nga mianhi siya aron pagluwas sa tanang tawo. Sa ingon, nawad-ag bili ang Judiong relihiyon ug natapos ang ilang pagkapiniling katawhan sa Diyos. Mao nga nagsangyaw sila dili sa Maayong Balita, kondili sa laing Ebanghelyo.

…magwali...(b. 9). Kinahanglan nga ang Ebanghelyong isangyaw sumala gyod sa pagsabot sa apostoles ug sa Simbahan. Mao nga giingon ni Pablo nga wala siya magminaomao pagsangyaw, apan pinadala ug nagsangyaw siya sa pagtulon-an nga gitudlo sa Simbahan: Ang gitawag karon og Tradisyon.

• 11. Ang kaaway ni Pablo nanaway sa iyang awtoridad pagpanudlo: dili siya apostol nga sama sa gipili ni Jesus. Ang gipamulong dinhi ni Pablo tukma sab sa gihisgotan sa Mga Buhat. Wala lang makita ni Pablo si Jesus, apan nadiskobrehan siya ni Pablo sa kailadman. Sa higayon nga gitawag siya, nasinati niya ang dugokan sa Pagtoo sa mas konkretong paagi.

Gitawag si Pablo ni Jesus sa talagsaong paagi, apan wala niya ipresentar ang iyang kaugalingon sa Simbahan. Gipadala siya ni Jesus kang Ananias alang sa bunyag. Unya, miuban siya ni Pedro, ang giilang pangulo sa Simbahan, ug ni Jaime, ang pangulo sa simbahan sa Jerusalem. Kining “kahiusa” o “panag-ambit” mahinungdanon aron pagwali sa ngalan sa Simbahan. Apan ang kamasunoron dili kanang parehas sa militar o sa empleyado alang sa agalon. Namulong si Pablo: Si Jaime, Pedro ug Juan miila sa mga grasya nga gihatag kanako sa Diyos (2:9): sa ato pa, midawat sila nga ang Espiritu Santo naa ni Pablo. Ang mga pangulo sa Simbahan wala maghimog kaugalingong desisyon, naminaw sila sa Espiritu Santo nga namulong sa panghitabo.

• 2.1 Kining tigom sa Jerusalem gisaysay sa Mga Buhat 15.

Sa nakristyanos na sila, ang mga Judio, sa pagkatawo ug sa relihiyon, nagpadayon pagtuman sa Balaod ni Moises ingon man sa mga ritwal sa pagsimba ug sa kulturang nasodnon. Miabot ang panahon nga nagkadaghan ang dili Judio nga nakabig kang Cristo, nga lahig batasan ug gitoohan. Busa, nagsugo si Pablo sa dili pagpugos nila pagsunod sa Balaod ni Moises. Ang ilang pagtahod sa isigkatawo, ug pagtuman sa kasugoan sa Diyos, inaghat sa pagtulon-an sa Ebanghelyo ug dili sa pagpatuman sa Balaod ni Moises.

…mawad-an sa...(b. 5). Kay ang Ebanghelyo nagpalingkawas man sa tawo sa ilang kaugalingon, ang ilang katungdanan mao ang pag-alagad ug pagsunod sa Anak sa Diyos.

Bahalag unsa…(b. 6). Si Pedro, Jaime ug Juan dili titulado, walay salapi ug insaktong edukasyon. Malagmit gitamay sila sa edukadong magtotoo. Apan wala ni isapayan ni Pablo: igo alang niya nga mga pangulo sila sa Simbahan.

• 11. Sa Simbahan nagtoo si Pablo nga may katungod siya pagbadlong sa kinalabwang pangulo, ang unang Santo Papa. Gisaaran ni Jesus si Pedro nga dili mapakyas ang iyang pagtoo, apan wala siya moingon nga dili siya masayop.

Ang mga Judio dili makigsalo sa mga pagano, aron dili sila mamansahan o “mahugaw”. Apan sa pagsulod nila sa simbahan, ug pagpadayon sa naandang batasan alang sa bag-ong mga igsoon sa pagtoo nga dili Judio, hinungdan sila sa panagbahin sa katawhan nga nabag-o tungod ni Cristo.

Nasayod si Pedro (o Kefas, Jn 1:42) nga ang tanang katawhan managsama. Iya ning gidawat sa walay pagkwenta sa Balaod. Apan bisan pa ini; nahadlok siyag unsay mahunahunaan sa iyang mga higala ug katagilungsod. Wala niya malantaw nga sa pagpahimuot nila, namiligro ang pagtoo sa ubang kristyanos nga dili Judio. Kon tan-awon kining mga tawhana nga “hugaw” sa Simbahan, dili sila kabahin sa katilingban. Hinunoa, magpasakop sila sa Balaod sa mga Judio aron ilhong“putli”; biyaan nila ang kagikan ug katawhan, kay kon dili sila mosunod, mahimutang sila sa ubos nga klase sa katawhan sa Simbahan.

Nagpadayon kining problemaha karon. Sa makadaghan ang kadagkoan sa simbahan giisip nga taas kay sa yanong katawhan.

Dili angayng sabton nga isip magtotoo moawat ta sa ilang pagkinabuhi, kay ang Simbahan nagdawat sa tanan. 

Ang simbahan kinahanglang magsalikway sa pagpihigpihig sa katawhan; batokan niya ang bisag unsang matang sa pihig nga sagad makita sa sosyedad. Mamatikdan nga ang kabos nga mag-uuma ug mamumuo gitamay ug gipadaplin, kay dili makasunod sa pamaagi ug kostumbre sa mga dato, mao nga daghan nila maulaw sa ilang pagkasila; wala makaangkon sa matuod nga kagawasan.

• 15. Giingon dinhi nga si Jesus nagluwas sa mga Judio ingon man, sa dili Judio. Gipakita niya ang kamahinungdanon sa pagtoo. Susama nig han-ay sa gihimo human sa upat ka tuig, sa sulat alang sa taga Roma, mga kapitulo 2 ngadto sa 8. Tan-awa ang komentaryo.

…kon unahon…(b. 18). Si Pablo nagtudlog unsaon paglingkawas sa paganong relihiyon sa inumol nang daan nga mga opinyon, sa tulumanon nga gisunod tungod sa kahadlok sa mga dios ug sa kapalaran. Giingnan sila nga dili sala ang dili pagtuman sa mga relihiyosong balansayon sa Daang Kasabotan. Apan karon mibalik sila sa maong balansayon aron masiguro atubangan sa Diyos nga mosilot. Dili sadya ang pagpatuli, apan gituman gumikan sa kahadlok, ug aron pagsiguro.

• 3.1 Human mailhi si Cristo nga gilansang sa krus, ngano ug unsay hinungdan sa atong pagbiya niya? Wala nay laing katarongan si Pablo pagkabig sa mga pagano gawas sa pagpaila ni Jesus nga gilansang sa krus. 

Nagsugod mo…(b. 3). Duhay kahulogan ining mga tudlinga. Ang una mao nga ang taga Galacia nakasinati na sa kalihokan sa Espiritu Santo ug sa iyang mga milagro ug buot modawat sa ritwal sa tuli unya, nagsugod sila pag-ila sa kamatuoran sa Diyos diha ni Jesus: nga mao ang espiritu. Karon mobalik sila sa Judiong tulumanon nga bisag gikan sa Diyos, gipahiuyon sa mga tawo sa unod, nagpasabot nga mga ignoranti sila ug makasasala.

Ang mga naglibog sa taga Galacia miingon: iya mo ni Cristo, apan si Cristo kaliwat ni Abraham nga Judio. Busa, sunda si Abraham ug ang mga Judio, ining paagiha, uban ni Cristo, maanak mo ni Abraham. Gitaho nga walay maanak ni Abraham o sa Diyos tungod sa kagikan; punto ni nga giayo paghisgot sa Roma 4.

Dili nato hunahunaon nga kining mga inumol nang daan nga opinyon mahanaw. Daghan ang nagtoo nga katoliko sila sa bunyag, sa pagkatawo, apan nalimot nga kon walay pagtoo ang bunyag walay bili. 

…maghatag ug…(b. 8) o pasig-uli sa Diyos. Mao ni ang buot ipasabot sa katarong sumala ni Pablo.

• 15. Nasayod ta nga sa Biblia, Testamento o Kasabotan, managsamag kahulogan; ang daang Kasabotan mao ang unang kasabotan sa Diyos ug sa katawhan. Dinhi, si Pablo nagtandi sa Diyos sa naghimog kasabotan. Una, ang Diyos, naghimog kasabotan uban ni Abraham. Wala Siyay gipangayo bisag unsa, apan nanaad Siya. Ang tanan nga gipaabot sa Diyos sa kaliwat ni Abraham aron maluwas mao nga mosalig sila. Human sa unang gibuhat sa Diyos nga importanti, ang balaod nga gihatag sa Diyos kang Moises wala makapausab sa kahimtang. Busa, matud ni Pablo, kadaghanan sa mga Judio nasayop kon ang gitagad mao ang pagsunod sa balaod, ug wala magpakabana pagbukas sa kasingkasing. 

• 23. Sa panahon ni Pablo, ang anak sa mga dato gialimahan sa gitawag og “Pedagogo”, ang maggiya sa bata. Dad-on nila ang bata sa eskwelahan, apan dili makatudlo. Nag-ingon si Pablo: ang balaod mao ang sulugoon, samtang ang magtutudlo mao si Cristo. Karon, kon si Cristo nakatudlo na nato unsa may kapuslanan pagsunod og balik sa mga Judiong tulumanon? 

Pinaagi ini atong masabot ang b. 19, uban ni Moises, ang ilang tigpataliwala. Wala hunahunaa ni Pablo nga ang balaod diyosnon ug tunhay ug gidikta sa Diyos mismo. Gitugtan sa Diyos ang mga anghel sa pagdumala sa nagkalahing pwersa sa kasaysayan, sa paghukom sa hinugpong ining temporaryong han-ay aron ang balaod mohaom sa usa ka panahon ug panghitabo: unya, si Moises magpasig-uli sa nagkalahing panginahanglan. Ang samang hunahuna gipadayag sa 4:3. Sa mubong pagkasulti, ang Daang Kasabotan naghambin na sa diyosnong kamatuoran, apan miabot ni pinaagi sa mga tigpataliwala, nga mipahiuyon ini sa ilang pamaagi ug ila ning gilubog.

…samtang bata…(b. 1). Gibuhat sa Diyos ang tawo nga gawasnon, balaan, ug lig-on sumala sa larawan ni Cristo. Apan walay natawo nga hamtong nang daan, moagi una siya sa pagkabata. Sa samang pagkaagi ang katilingban moagi sab sa pagkabata. Busa, ang karaan ka-ayong katilingban, yano nga sensya ug kultura, temporaryong relihiyon. Ang mga tawo nagpabiling ulipon; ubos sa mga pwersa nga nagmando sa kali-botan: pwersa sa maayo ug daotan nga dili makita, lakip ang mga baroganan ug inumol nang daan nga mga opinyon sa unang mga tawo. Ug karon, pinaagi ni Cristo, kinahanglan nga ang tawo makasinati sa tibuok kamatuoran. Una, gipalingkawas ni Cristo ang tawo sa mga patootoo sa tinoohan ug sa kasaypanan sa mga pagano nga nakasanta nila sa pag-ila sa Amahan ug sa anak.

Sukad adto,ang tawo miiskapo sa mga pwersang espirituhanon (o mga anghel), nga, alang ni Pablo, pupareho sa tawhanong mga institusyon ug kultura, ug nadawat niya ang kamatuoran nga gikan sa Diyos.

Nagpakatawo siya…(b. 4). Giluwas ni Cristo ang mga tawo, kay tawo sab siya. Mianhi siya pag-una isip manluluwas sa mga Judio, ug aron pagluwas nila, nausa siya nila. Nadawat niya ang tibuok nga pag-umol gikan sa Balaod; sa laing pagkasulti, gikan sa katawhan ug sa tinoohan sa Daang Kasabotan: kining Balaod nakatabang pag-ayo. Apan milabay ang panahon ug ang pagdawat sa tawo sa hingpit nga kamatuoran sa Diyos dili na mahimo kon dili siya makalingkawas sa gisangon nga yugo sa Balaod. 

Importanti nga masusi ta kining batakang pamaagi sa plano sa kaluwasan: Ang Diyos nagluwas nato pinaagi sa pagkahiusa nato. Ingon sab ini ang Simbahan karon: dili makaluwas sa katawhan hangtod nga mahiusa siya nila. Nagpasabot ni, nga isip Simbahan dili siya makadala sa permanenti ug makalingkawasnong kaluwasan kon dili makaambit sa maong kahimtang.

Maoy hinungdan nga nagtinguha si Jesus nga ang mga simbahan sa mga kabos nga nasod mopas-an sa krus sa katawhan, pinaagi sa pag-ambit sa kasinalikway, sa pag-antos ug katinamay aron pagdala nilag lunsay nga kaluwasan. Kon magpabiling magdinato, kon sundon ang simbahan sa Europa ug sa Primerong Kalibotan, nan, ang katawhan sa mga kabos nga nasod dili maluwas.

Buot ba mong…(b. 9)? Daghang tawo ang gikapoyan na pagsubay sa lisod nga dalan sa kagawasan. Busa, buot silang moalagad sa agalon, ining paagiha igo lang sila sa pagtuman; walay responsibilidad, walay daghang hunahunaon. Daghan ang wala maghatag og bili sa nagdapit nila sa paghimog mga desisyon alang sa kaugmaon. Mas palabihon nila nga sultihan kanunay unsay maayo, unsay dili maayo. Giingnan ni Pablo ang taga Galacia: “Iya na mo ni Cristo, ug magpaagak mo sa iyang Espiritu.” Apan makapamalandong ang paghimog kaugalingong desisyon, kay kinahanglan tang motimbangtimbang ug modawat og kaakohan. Mao nga gipalabi sa daghang kristyanos ang pagsubay sa dalan nga gilatid nang daan sa uban: kutob ra sila sa pagsimba ug pagsunod sa mga tulumanon, hangtod nga magpabilin sila sa gamayng pagtoo ug huyang nga gugma.

• 4.21 Sa kasaysayan ni Abraham nga ilang katigulangan, nadiskobrehan ni Pablo ang talan-awon sa panagbangi nga naghimo niyang kaatbang sa mga Judiong kristyanos, nga naglaom gihapon nga maluwas sila pinaagi sa pagsunod sa mga tulumanon sa mga Judio.

Sa sinugdan sa balaang kasaysayan, naa ang pagtoo ni Abraham ug ang saad sa Diyos. Angayng matngonan nga kining saara dili masunod sa kaliwatan sama sa pagpanunod sa katigayonan sa pamilya, nga kinahanglang iapud-apod sa tanang anak lakip ang Israel nga natawo sama sa tanan. Ang nahitabo mao nga natawo siya sa katingalahan ug sa libreng pagpangilabot sa Diyos. Mao nga gikan sa pagsugod pa sa Biblia, maingon nga nakapanunod ta sa pagtoo ug sa gisaad sa Diyos dili, kay duna tay katungod, apan kay grasya ni sa Diyos.

Pinaagi sa pagpabilin nila sa ilang tulumanon sa tinoohan, wala makahunahuna ang mga Judio nga una ug labaw sa tanan, katawhan sila sa saad. Gipili sila sa Diyos sa daghang katawhan; ang ilang misyon mao ang pagsangyaw sa tanang kanasoran sa panaad sa Diyos. Apan nasayop sila sa pag-isip: “pinili ta sa Diyos, pasundon nato ang tanan sa atong gibuhat, ug patumanon sa atong balansayon sa tinoohan,” imbis ipaambit sa uban ang ilang gilaoman. Tudloan unta nila ang uban unsa ang gisaad sa Diyos ug dili ang pagsalig sa balansayon sa ilang tinoohan. 

Si Agar nga ulipon ug inahan ni Ismael (amahan sa mga Arabo), larawan sa tanang midawat sa Balaod sa Bukid Sinai, sa Arabia. Wala sila makaangkon sa matuod nga kagawasan; naghangad sila sa yutan-ong Jerusalem, ang ulohang syudad.

Sa laing bahin si Sarah, ang babayeng gawasnon uban sa anak nga si Isaac, natawo sumala sa balaang saad ug nagrepresentar sa bag-ong kasabotan sa Diyos, sa mga tawo nga mitoo sa saad. Kini ang gawasnong katawhan, ang kristyanos nga nagpaabot sa Langitnong Jerusalem.

Gilutos ni Ismael si Isaac, ug gihinginlan siya ni Abraham. Sa ato pa, kadtong mga Judio nga naalang-alang pagka kristyanos nagsamuksamok sa taga Galacia; busa, ang Simbahan maghingilin nila.

• 5.1 Si Pablo ug ang kaatbang nagtoo sa mao rang Cristo. Morag magkasinabot sila sa halos tanang butang; usa ray gisumpakian nga nakadaot sa tanan: dili uyon si Pablo nga ipatuman ang ritwal sa tuli.

Kay alang ni Pablo, walay matuod nga pagwali kon dili ni makatay-og sa naandang kahimtang. Kay ang Ebanghelyo mensahe man sa kalingkawasan, kinahanglang mogamit ang apostoles og pamaagi sa pagligtas sa mga gapos sa naandang pagkinabuhi ug hunahuna sa katawhan. Atubangan sa daghan nga dili makadawat sa mensahe, ang kristyanos, kon matinud-anon, sama sila ni Jesus nga gilansang sa krus. Kay ang paagi pagluwas sa tawo, mao man ang pagpadiskobreg kinsa siya atubangan sa Diyos; pukawon siya ug paamgohon sa nagkalainlaing pwersa nga nag-ulipon ug nagtabon sa tinuod niyang pagkatawo. Mao man gani nga pugoso ug istrikto si Pablo batok sa Judiong mga kostumbre ug balansayon. Sama sa panahon ni Pablo, angay sab tang mangutana karon kinsa sa mga igsoon ta sa Simbahan ang tigdala sa mga pwersa nga nag-ulipon ug nagpalig-on sa naandang pagkinabuhi ug pagtootoo, ug kinsa ang gilutos (5:11; 6:12)? Kasagaran, ang Ebanghelyo tinuod nga gipuy-an sa kristyanos nga nagmata, nagpakabana ug aktibong naglihok alang sa katilingbanong kausaban, kay sa diha ra kutob sa mga tulumanon sa tinoohan.

• 13. Sa makausa pa, maayong pagkagumon ang taga Galacia sa lawos nga balansayon sa tinoohan, kay naglikay sila sa Diyos nga motulisok nila; sa Diyos nga mohagit nila sa pag-usab ug pagbag-o, sa paglantaw sa kaugalingon. Dili ingon ini ang kristohanong kinabuhi. Kon naa nato ang Espiritu ni Cristo dili na nato hatagag pagtagad ang pagpakasala kondili, ang gugma. Mahinungdanon alang sa Diyos nga dili ta magpahikot sa mga gagmayng problema ug tugtan ang iyang Espiritu paghatag natog kinabuhi. 

Ang magtotoong tinuod nga gawasnon mao ang nagtoo nga “ulipon” siya ni Cristo. Kini ang paagi sa paghupot sa pagtoo sa adlaw adlawng kinabuhi; lantawon ug sulbaron ang tanan ingon nga iya ta ni Cristo ug nag-alagad kanunay sa mga igsoon. Pinaagi ini masinati ang kalipay ug kalinaw.

Gilista ni Pablo ang mga butang nga iya sa lawas ug ang sa Espiritu. Timan-i nga ang lawas ug ang espiritu dinhi wala magpasabot sa lawas ug kalag. Tan-awa ang komentaryo sa Rom 7:16.

Tan-awa ang katilingbanong bahin ining panginabuhi: moduyog-ambit ta sa kaigsoonan.

• 6.11 Sa panamilit, gisubli ni Pablo paghisgot ang mga krisis nga giatubang sa katilingban, ug angayng masabtan nga dili lang ni krisis mahitungod sa mga tulumanon. May mga tawo didto nga gustong molabaw. Problema sab ni sa atong mga katilingban karon.

Kinsay nagpugos…(b. 11)? Mga sakop sila sa katilingban mismo. Buot nilang ipasikat sa katigoman sa mga kristyano nga mas matinud-anon sila ug mas relihiyoso kay sa tinuli. Gani pinaagi ini, gidawat sila ug giabiabi sa panimalay sa mga Judio; paagi sa pagkasuod sa mga Judiong kwartahan. Mao sab ni ang makapahimo nilang espesyal ug lahi nga pundok sa “ordinaryong” kristyanos nga, para nila, dili maayong ikauban.

Mao nga ang ila kunohayng pagpangitag kahingpitan, natabonan sa tinguha nga mainila ug matinamod sa katilingban; nga bisag wala magtuman sa Balaod, garbo nila ang pagdawat sa ritwal sa tuli aron mahiusa sila ug mainila.

… gilansang...(b. 14). Lahi ang dalan nga gisubay ni Pablo. Nagkinabuhi siya nga walay panimalay, gitamay ug gilutos sa uban; gikahadlokan sa dili makahimo sa gipakita niyang panig-ingnan sa tibuok nga pagtahan sa kaugalingon; giyam-iran siya sa pakig-uban sa daghang katawhan nga giisip nilang ubos ug walay alamag. Mao ni ang pagsunod ni Cristo sa krus.

